Skólanefnd Grunnskólans í Hveragerði

Fundur  skólanefndar Grunnskólans í Hveragerði haldinn í Grunnskólanum 23. apríl kl. 17:00

Mættir voru undirritaðir: Ragnhildur Hjartardóttir, Helga Sigurðardóttir, Sigurður Einarsson, Ellen Ýr Aðalsteinsdóttir, Róbert Hlöðversson, Anna Björg Níelsdóttir, Dagbjört Helga Guðmundsdóttir, Lilja Guðmundsdóttir, Garðar Rúnar Árnason, Guðjón Sigurðsson, og Páll Leó Jónsson sem ritaði fundargerð.

Formaður bauð fólk velkomið. Engar athugasemdir komu fram við fundarboð.

Dagskrá:

Skýrsla skólastjóra

Starfsmannamál

Kosning tveggja nefndarmanna í starfshóp um Framtíðarhúsnæði Grunnskólans.

Erindi sem borist hafa skólanefnd

Önnur mál

Skýrsla skólastjóra
Árshátíð miðstigs var haldin fimmtudaginn 22. mars s.l. Nemendur voru með fjölbreytt skemmtiatriði á sal skólans og nutu fjölmargir áhorfendur skemmtunarinnar sem var nemendum og þeim sem að henni stóðu til sóma. Árshátíðinni lauk svo með veglegu kaffisamsæti.
Vegna Hollandsfarar starfsmanna skólans verður eilítil breyting á skólaslitum. Í stað þess að 10. bekkingar útskrifist kl. 20:00 fimmtudaginn 7. júní mun útskrift þeirra fara fram í kirkjunni miðvikudagskvöldið 6. júní kl. 20:00.

Annar fundur stýrihóps um mótun skólastefnu Hveragerðisbæjar var haldinn miðvikudaginn 21. mars.

Ákveðið var að taka tvö viðfangsefni fyrir á þessum fundi, tengsl milli skólastiga og tengsl skóla við umhverfi sitt.

Skipt var niður í þriggja til fjögurra manna hópa sem allir fjölluðu um sama viðfangsefni. Hver hópur kynnti  þau atriði sem hann kom sér saman um að væru mikilvæg og fylgdu frjóar og skemmtilegar umræður í kjölfarið.

Tónlist fyrir alla. Ólafur Elíasson kom til okkar að þessu sinni og hélt þrenna tónleika í kirkjunni. Kynnti hann fyrir nemendum hin margvíslegustu píanóverk.

Frá miðjum jánúar til loka mars var Heiða Margrét Guðmundsdóttir nemandi við Listaháskólann og fyrrum nemandi GÍH, með námskeið í samstarfi við Grunnskólann í Hveragerði og Félagsmiðstöðina Skjálftaskjól.

Fimm stúlkur úr 8. – 10. bekk tóku þátt, þær Katla Sigurðardóttir, Hanna Björg Hjartardóttir, Dagný Alma Jónasdóttir, Alexandra Rut Kristinsdóttir og Lilja Björg Lárusdóttir.

Heiða kynnti fyrir þeim gömlu góðu söngleikina og kynnti þeim aðra gerð söngs en þær eru vanar. 

Markmiðið með námskeiðinu var að samhæfa söng, leik og sköpunargáfu.  Æfð voru lög úr Oklahoma, My Fair Lady, The Sound of Music, West Side Story og Jesus Christ Superstar.

Farið var eina helgi í sumarbústað  og þar sömdu stelpurnar með aðstoð Heiðu, handrit að söngleik sem þær sýndu síðan á sviði í Grunnskólanum í Hveragerði.  Þær sungu lög úr söngleiknum í Garðyrkjuskólanum á sumardaginn fyrsta og fara sunnudaginn 22. apríl og sýna í Salnum í Kópavogi.

Námskeiðið tókst vel í alla staði og er vonandi að áframhald geti orðið á samstarfi við Heiðu sem náði frábærum árangri með vinnu sinni.

Fimmtudaginn 29. mars dvöldu nemendur í skólanum alla nóttina.

Nótt í skóla er samstarfsverkefni Grunnskólans og Félagsmiðstöðvarinnar.

Nemendur mættu kl. 20:00 og dvöldu hér í góðu yfirlæti til 08:00.  

Ýmislegt var gert sér til skemmtunar m.a. var farið í íþróttahúsið og í sundlaugina.  Nemendur höfðu aðgang að tölvuveri og sumir komu með tölvur að heiman.  Margir komu með hljóðfæri og spiluðu af miklum eldmóði.  Farið var í heimilisfræðistofuna og þar var bakað og brasað og öllum nemendum boðið upp á hressingu um miðja nótt.   

Hin geysivinsæla tónlistarspurningakeppni fór fram. Nemendur keppa í þriggja manna liðum og voru 8 lið skráð til keppni.  Spiluð eru lög úr tölvu og eiga keppendur að þekkja lögin.  Keppnin var mjög jöfn og hörð þetta árið og stóð hún yfir í rúmlega 4 klukkustundir og lauk með sigri Valdimars, Malínar og Hönnu nemenda úr 10. bekk.  

Það eru langflestir nemendur á elsta stigi sem taka þátt í þessum viðburði og var umgengni þeirra alveg til sóma.  Allir eru með bros á vör og hlátrasköllin glumdu sem aldrei fyrr.  Nemendur og starfsmenn hjálpast síðan að við að ganga frá og hefst sú vinna um kl. 06:00 og eftir tiltekt skella nemendur sér í sund.  Umgengni var hreint til fyrirmyndar og var ekki að sjá að hér hefðu rúmlega 100 unglingar haldið teiti og voru starfsmenn sammála um að nóttin hefði tekist afar vel eða eins og nemendur segja:,, það leiðist engum á nótt í skóla,,.

Félagsmiðstöðin stóð fyrir  námskeið í Tækni – Legó.  Leiðbeinandi var Jóhann Breiðfjörð en hann starfaði í 5 ár hjá danska leikfangafyrirtækinu Lego sem hönnuður, hugmyndasmiður og ráðgjafi.  Námskeiðið var haldið að loknum skóladegi í 3 skipti og var einn og hálfur tími í senn. 

Jóhann kom með 100 kíló af tækni – Lego – kubbum sem krakkarnir gátu byggt úr.  

Nemendur lærðu að nota t.d. tannhjól, gírun, mótora og fleira og fengu aðstoð við að skapa sín eigin módel.

Þátttaka var mjög góð og var Jóhann með 3 hópa. 

Jóhann heimsótti einnig í boði Félagsmiðstöðvarinnar alla bekki á miðstigi og kynnti fyrir þeim nýsköpunarkeppni grunnskólanna.  Hann aðstoðaði nemendur með umsóknir í keppnina og tóku velflestir nemendanna þátt í keppninni og sendu inn umsóknir.  

9. bekkur fór í sína árlegu heimskókn í Skólabúðir að Laugum 16. – 18. apríl.

Markmiðið skólabúðanna er m.a. að:

· efla sjálfstraust, samvinnu og tillitsemi

· hvetja til sjálfstæðra vinnubragða

· kynna heimavistarlíf

· fræða um söguslóðir og aðstæður forfeðra okkar

· hvetja til þátttöku í félagsstörfum í anda UMFÍ

· kynna möguleika útivistar, óhefðbundnar íþróttir og mikilvægi þess að vera virkur í félagi

· eiga saman góða daga við heilbrigð og skemmtileg viðfangsefni, í sátt, samlyndi og samvinnu við hvert annað.

Nemendur taka þátt í ýmsum námskeiðum og má þar nefna m.a.: 

· Kjarkur og þor- framkoma, ræðumennska og tjáning

· Útivist – farið í undirstöðuatriði í útivist, útbúnað og klæðnað.  Viðbrögð við erfiðum aðstæðum.

· Leikir og sprell – farið í leiki og óhefðbundnar íþróttir, hópefli og samvinnuverkefni við lausnir á þrautum.

· Skyndihjálp – kynning á undirstöðuatriðum í skyndihjálp

· Víkingaleikar – við kynnumst hvernig landnámsmenn kepptu og léku sér fyrr á öldum

Ferðin tókst í alla staði mjög vel og voru nemendur foreldrum sínum, skólanum og síðast en ekki síst sjálfum sér til mikils sóma.  Nemendur voru kvaddir með þeim orðum að þeirra yrði sárt saknað, þau hefðu verið frábær eins og aðrir hópar úr Grunnskólanum í Hveragerði sem dvalið hafa í búðunum.

Í dag, mánudaginn 23. apríl, komu í heimsókn til okkar nemendur og kennarar frá Toftum vinabæ Hveragerðis í Færeyjum og munu dvelja hjá okkur fram á miðvikudag.

Skólastjóri

Starfsmannamál
Staða aðstoðarskólastjóra hefur verið auglýst í samráði við gildandi lög.  Einn umsækjandi er um stöðuna, Páll Leó  Jónsson.

Skólanefnd leggur til að Páll Leó Jónsson verði ráðinn aðstoðarskólastjóri og sinni þeim verkum sem skólastjóri ákveður.
Samþykkt samhljóða.
Kosning tveggja nefndarmanna í starfshóp um Framtíðarhúsnæði Grunnskólans.

Ragnhildur Hjartardóttir og Róbert Hlöðversson hlutu einróma kosningu.

Erindi sem borist hafa skólanefnd

Bréf frá Kaupþingi lagt fram til kynningar
Fleira ekki tekið fyrir og fundi slitið kl.17:20
